
§ Архітэктура
Дойлідства Іспаніі арыентавалася на італьянскае барока. У першай палове XVIІ ст. стыль барока ў іспанскай архітэктуры яшчэ перажывае перыяд станаўлення. Збудаванні гэтага перыяду строгія і стрыманыя па сваіх архітэктурных формах, дакладныя ў канструктыўных чляненнях (будынак Іезуіцкай калегіі ў Саламанцы, 1617, арх. Х.Г. дэ Мора; фасад сабора Сан Ісідра эль Рэаль у Мадрыдзе, 1632–1667, арх. Ф.Ф. Баўціста). Росквіт іспанскага барока спалучае традыцыі народнае мастацтва з новымі барочнымі тэндэнцыямі. У ім прасочваюцца рысы святочнасці і маляўнічасці. Фасады арнаментуюцца пластычнымі рэльефамі і ўпрыгожваюцца статуямі. Такія фасады афармляліся і пры рэканструкцыі старых гатычных і рэнесансных культавых пабудоў (фасад сабора ў Гранадзе, 1664–1667, арх. А. Кано).

Яскравым прадстаўніком іспанскага барока з’яўляецца Хусэпэ дэ Рыбера (1591–1652) – жывапісец і гравёр, які ствараў карціны на рэлігійныя і міфалагічныя сюжэты, пісаў партрэты. Х. Рыбера – жывапісец драматычнага напрамку. Яго героі заўсёды выяўлены ў пакутах фізічных ці духоўных (“Святая Інэса”, 1641; “Прыкланенне пастухоў”, 1650). Асаблівую ўвагу ў сваіх творах мастак надаваў перадачы дэталяў. Пры гэтым дакладнасць і выпісанасць асобных элементаў гарманічна спалучаюцца з абагуленасцю кампазіцый, уласцівай творам барока. Характэрнае для Х. Рыберы разуменне выразнасці аблічча адбілася ў выявах апосталаў, святых, філосафаў старажытнага свету, мадэлямі для якіх служылі прадстаўнікі ніжэйшых слаёў грамадства (“Архімед”, 1630). Разам з Б.Э. Мурыльё Х. Рыбера вядомы як майстар дзіцячых партрэтаў. Звычайна выявы дзяцей, што нярэдка выклікаюць спачуванне, адлюстроўваюць вобразы лакеяў, вораў, бадзяг, пашыраныя ў літаратуры Іспаніі XVI ст. (“Храманожка”, 1642).
Побач з мастацтвам Рэмбранта пачатак псіхалагічнаму партрэту паклала дзейнасць прадстаўніка пазастылёвай лініі ў мастацтве – Дыега Веласкеса (1599–1660). Амаль усё жыццё Д. Веласкес быў прыдворным партрэтысам; у асноўным ён выконваў заказы караля. Жыццё пры двары адкрыла перад мастаком такія бакі рэчаіснасці, якіх іншыя мастакі пазнаць не мелі магчымасці. Ён непасрэдна назіраў сацыяльныя кантрасты, дыстанцыю, якая аддзяляла караля ад звычайнага шута. Цікавасць і ўвага да жыццёвых з’яў у значнай ступені дазволілі Д. Веласкесу ўбачыць жыццё па-за межамі палаца. Ён меў магчымасць параўнаць раскошу палаца з беднасцю простага народа. Але ў адрозненне ад Рэмбранта Д. Веласкес не абмяжоўваў сябе адлюстраваннем натуры пры пэўных умовах яе існавання, у інтэр’ерах, поўных кантрастнага святлаценю. Ён выяўляў натуру і ўдзень, і ўначы, і ў рэзкіх кантрастах святла і ценю, і ў патоках рассеянага святла, і ў стрыманай фарбавай танальнасці, і ў разнастайных спалучэннях колераў, паўтаноў. Пры выяўленні асоб да кожнай ён імкнуўся падыйсці ў роўнай ступені ўважліва, раскрыць чалавечую асобу ў шматграннасці яе станоўчых і адмоўных рыс. Нездарма ў творах Д. Веласкеса заўсёды адчуваюцца адносіны самога мастака да партрэтаваных. Але Д. Веласкес ніколі не кананізаваў улюблёныя жывапісныя і каларыстычныя прыёмы, ён мяняў іх у залежнасці ад характару вобразаў і імкнення да дасягнення іх найбольш прыгожага ўвасаблення. Трактоўка вобраза была для мастака не толькі сродкам адлюстравання натуры, але і спосабам выразу сваіх пачуццяў, свайго светаўспрымання, эстэтычнага і эмацыянальнага ўздзеяння на гледача. Тэхніка жывапісу Д. Веласкеса была складанай. Ён спалучаў аля прыма з асобнымі мазкамі, пастозныя мазкі з цякучымі фарбамі, густыя і выпуклыя плямы фарбаў з падмалёўкам. Д. Веласкес працаваў у розных жанрах жывапісу – пісаў гістарычныя (“Здача Брэды” (“Коп’і”), 1634–1635), міфалагічныя (“Вакх”, 1630) і бытавыя карціны (“Сняданак”, 1617; “Прахі”, 1657), партрэты (“Меніны”, 1656). Яму належыць заслуга ў распрацоўцы своеасаблівага тыпу партрэта – партрэта-біяграфіі (партрэты караля Філіпа IV, графа Аліварыса). Пры выяўленні чалавека Д. Веласкес знаходзіў такія кампазіцыйныя прыёмы, якія дапамагалі мастаку выразіць асаблівасці асобы кожнага – інтэлект, ранімую душу і г. д. 

У галіне дэкаратыўна-прыкладнога мастацтва найбольшага росквіту дасягнулі апрацоўка металаў і дрэва. Як і ў іншых краінах Еўропы сярод металаў апрацоўваліся як чорныя, так і каляровыя. Шэдэўрамі з’яўляюцца іспанскія высокія агароджы алтароў з арабэскавым арнаментам, у чым адчуваецца ўплыў усходніх краін.
Драўляная мэбля Іспаніі працягвае італьянскія традыцыі. Але асноўнымі пародамі дрэў, якія выкарыстоўваліся ў мэбліроўцы, былі чорныя, адкуль і з’явілася градацыя каштоўнай мэблі на іспанскую (іспанскі стыль) – чорную і галанскую (галанскі стыль) – светлую.

